
МАҢҒЫСТАУ

МЕМЛЕКЕТ БАСШЫСЫ «ТАЗА ҚАЗАҚСТАН» РЕСПУБЛИКАЛЫҚ 
ЭКОЛОГИЯЛЫҚ АКЦИЯСЫ АЯСЫНДА ЖАСТАРМЕН ЖӘНЕ ЭКОБЕЛ­
СЕНДІЛЕРМЕН БІРГЕ ПРЕЗИДЕНТ САЯБАҒЫНЫҢ АУМАҒЫНДА 
АҒАШ ЕКТІ.

Содан кейін Қасым-Жомарт Тоқаев 
«Таза Қазақстан» жалпыұлттық ак-
циясына қатысушылар алдында сөз 

сөйледі. Президент аталған іс-шараға белсене 
атсалысып келе жатқан азаматтарға шынайы 
ризашылығын білдірді.

– Мен осындай игі іске өз үлесін қосып жүрген 
жастарды нағыз отаншыл азамат деп санаймын. 
Себебі Отанға, туған жерге деген сүйіспеншілік 
өз үйіңнен, өз ауылың мен қалаңнан басталады. 
Халқымызда «Бір тал кессең, он тал ек» деген 
сөз бар. Өнегелі сөз деп айтсақ, артық болмас. 
Табиғатты аялау, қоршаған ортаға қамқор көзбен 

ҚАСЫМ-ЖОМАРТ ТОҚАЕВ 
«ТАЗА ҚАЗАҚСТАН» РЕСПУБЛИКАЛЫҚ 
ЭКОЛОГИЯЛЫҚ АКЦИЯСЫНА ҚАТЫСТЫ

қарау – ұлтымыздың болмысында бар асыл 
қасиет. Бұл – бабаларымыздың бізге қалдырған 
өсиеті әрі аманаты. Ал жаңа Конституциямыз 
бойынша осы көзқарас пен іс-шаралар азаматтық 
міндет болып саналады. Сондықтан біз жаппай 
бір ел болып бастаған «Таза Қазақстан» жалпы
ұлттық жобасының қоғамдық және тарихи мәні 
айрықша. Біз экологиялық мәдениеті жоғары 
ел болуымыз керек. Тағы да атап өтейін: бұл – 
мемлекетіміздің Конституциясында айқындалған 
аса маңызды міндет. «Таза Қазақстан» – жарқын 
болашағымыздың кепілі. Бұл – жай ғана ұран 
емес, бұл – шын мәнінде, еліміздің тазалығы 

өркениетті болашаққа апаратын даңғыл жол де-
ген сөз, – деді Мемлекет басшысы.

Іс-шара барысында Президент жауапты 
мемлекеттік органдар басшыларының есебін 
тыңдады.

Астана әкімі Жеңіс Қасымбек елорданы ке
шенді түрде көріктендіру мен көгалдандыру жұ
мыстары туралы баяндады. Шаһар басшысының 
айтуынша, соңғы жылдары Астанада 500-ге 
жуық аула мен қоғамдық кеңістік абаттандырыл-
ды, жыл соңына дейін 170-тен астам аула мен 
қоғамдық орын, соның ішінде парктер, гүлзарлар 
мен бульварлар ретке келтіріледі.

Мемлекет басшысына Есіл өзенінің бойында 
қоғамдық және рекреациялық кеңістіктердің бір
ыңғай жүйесі қалыптасып келе жатқаны туралы 
мәлімет берілді. Осы жұмыстар аясында қаланың 
түрлі бөлігіндегі парктер, серуен және спорт 
аумақтары тұтас жасыл белдеуге біріктіріледі.

Экология және табиғи ресурстар министрі 
Әлібек Қуантыров Мемлекет басшысының «Таза 

Қазақстан» бастамасы жүзеге асырыла бастаған 
кезден бері 2 мыңнан астам экологиялық іс-шара 
ұйымдастырылғанын баяндады. Оның аясында 
3,8 миллион тонна қоқыс жиналып, 10 мыңдай 
қоқыс төгетін орын жойылған.

Президент саябағынан кейін Мемлекет бас-
шысы «Мыңжылдық» аллеясы мен Greenline 
желілік паркінің екінші кезеңіндегі абаттанды-
ру жұмыстарымен танысты.

Президент Астана әкімі Жеңіс Қасымбекке 
ғимараттардың қабырғасына граффити сала-
тын адамдарға қатысты қатаң шара қолдануды 
тапсырды. Мемлекет басшысының айтуынша, 
еліміздің қалаларында бұған жол бермеу керек, 
сондай-ақ әлемде вандализм мен бұзақылықтың 
сорақы көрінісі саналатын, қоғамдық орындарды 
бүлдіретін «шығармашылықтың» мұндай түріне 
толық тыйым салатын заңдық-нормативтік ша-
ралар қабылдаған жөн.

АҚТАУ ҚАЛАСЫНДА «ТАЗА ҚАЗАҚСТАН» ЖАЛПЫҰЛТТЫҚ ЭКОЛОГИЯЛЫҚ 
АКЦИЯСЫ АЯСЫНДА ЖАҢА АУМАҚТЫ КӨГАЛДАНДЫРУ ЖҰМЫСТАРЫ 
БАСТАЛДЫ. «BS ARENA» МАҢЫНДАҒЫ ЖАҢА КӨШЕ БОЙЫНДА БОЛАШАҚ 
ЖАСЫЛ АЛЛЕЯНЫҢ НЕГІЗІ ҚАЛАНЫП, 100 ТҮП КӨШЕТ ОТЫРҒЫЗЫЛДЫ. 
ЭКОЛОГИЯЛЫҚ ІС-ШАРАҒА МАҢҒЫСТАУ ОБЛЫСЫНЫҢ ӘКІМІ НҰРДӘУЛЕТ 
ҚИЛЫБАЙ, МЕМЛЕКЕТТІК ҚЫЗМЕТШІЛЕР, КОММУНАЛДЫҚ ҚЫЗМЕТ 
ӨКІЛДЕРІ, ЖАСТАР, ЕРІКТІЛЕР ЖӘНЕ ЭКОБЕЛСЕНДІЛЕР ҚАТЫСТЫ. 

Зухра ӘБДІЛ-САТТАР

ЖАҢА АЛЛЕЯНЫҢ ІРГЕСІ 
ҚАЛАНДЫ

Негізгі жұмыстар Ақтау қаласының 
39-шағынауданындағы «BS Arena» 
аумағында жүргізілді. Жаңа көше

бойына 50 түп үйеңкі және 50 түп гибискус 
отырғызылды. Қатысушылар көшеттерге су құ
йып, аумақты абаттандыру жұмыстарына атса
лысты.

Жаңа аумақта жасыл аллеяның қалыптасуы 
қала тұрғындары үшін жайлы қоғамдық кеңістік 
құруға мүмкіндік береді. Сонымен қатар Каспий 
теңізінің жағалауында санитарлық тазалық 
жұмыстары жүргізілді. Акцияға қатысушылар 

қоқыстарды жинап, жағалау аумағын тазалап, 
ретке келтірді.

Маңғыстау облысының әкімі Нұрдәулет 
Қилыбай «Таза Қазақстан» акциясы бір реттік 
шара емес, елді мекендерді абаттандыру мен қор
шаған ортаға жауапкершілік мәдениетін қалып
тастыруға бағытталған жүйелі жұмыс екенін 
атап өтті.

– Мемлекет  басшысы  Қасым-Жомарт  
Кемелұлы Тоқаев экология, елді мекендерді кө
галдандыру және абаттандыру мәселелеріне 
ерекше көңіл бөліп келеді. «Таза Қазақстан» ха
лықты тазалық, тәртіп және туған жерге деген 
қамқорлықты нақты істер арқылы көрсетуге үн
дейді. Бүгін біз жай ғана көшет отырғызып жат
қан жоқпыз. Қала тұрғындары пайдаланатын 
жайлы қоғамдық кеңістіктің негізін қалап жа-
тырмыз. Мұндай жауапкершілік әрқайсымыздың 
күнделікті мәдениетіміздің бір бөлігіне айналуы 
маңызды,– деді облыс әкімі.

Жыл басынан бері Маңғыстау облысын-
да «Таза Қазақстан» акциясы аясында аумақ
тарды санитарлық тазалау, абаттандыру және 
көгалдандыру бағытында жүйелі жұмыстар 
жүргізілуде. Экологиялық іс-шараларға 185 
мыңнан астам адам қатысып, 3 600-ге жуық ар-
найы техника жұмылдырылды. 14 мың тоннаға 
жуық қоқыс шығарылды. Облыс аумағында өткен 
түрлі экологиялық іс-шараларға 10 мыңға жуық 
адам қатысты. Көгалдандыру жұмыстары бары-
сында 500-ге жуық ағаш көшеті отырғызылды.

ТАЗА ҚАЛА – 
ОРТАҚ ЖАУАПКЕРШІЛІК 

Маңғыстау облысында «Таза Қазақстан» 
жалпыұлттық экологиялық акциясы аясында 
«World Cleanup Day» халықаралық тазалық кү
ніне арналған сенбілік өтті. «Самал-1» шағын
ауданынан амфитеатрға дейінгі аралықта тазалық 
жұмыстары жүргізілді. 

Экологиялық іс-шараны облыстық табиғи 
ресурстар және табиғат пайдалануды реттеу 
басқармасы ұйымдастырды. Экологиялық ак
цияның негізгі мақсаты – қоршаған ортаның 
тазалығын сақтау, экологиялық мәдениетті қа
лыптастыру және табиғатты қорғауға қоғамның 
белсенді қатысуын арттыру. Сенбілікке облыс 
бойынша 10 мыңға жуық адам қатысты. Олар
дың қатарында тұрғындар, мемлекеттік меке-
ме қызметкерлері, еріктілер мен қоғамдық ұйым 
өкілдері бар. Қатысушылар белгіленген аумақ
тарды қоқыстан тазартып, абаттандыру және 
көгалдандыру жұмыстарына атсалысты.

«World Cleanup Day» – қоршаған ортаны 
қоқыстан тазартуға және экологиялық мәдениет
ті арттыруға бағытталған халықаралық акция. 
Маңғыстау облысында да бұл бастама аясында 
тұрғындар, мемлекеттік мекеме қызметкерлері, 
еріктілер мен қоғамдық ұйым өкілдері бірлесіп 
тазалық жұмыстарын жүргізді. Акция қоршаған 
ортаға ұқыпты қарау және туған өлкенің тазалығын 
сақтауға бағытталды. 

ШАҺАР ШЫРАЙЫ– 
                  ЖАСЫЛ ЖЕЛЕК


